L’impurtonza dall’aua

Pensum:

· Fagei gruppas.
· Mintga gruppa ponderescha nua ch’ei dat dapertut aua.
· Nua duvreis vus mintgamai aua?
· Loghens cun aua? etc.

· Rimnei tut vossas ideas en classa.
Tgei ei aua?

Aua ei in liquid senza fried e senza gust. Ella ha ina fina colur blaua ch’ins vesa denton mo en massas pli grondas. L’aua schela cun ina temperatura da 0 grads celsius e svapurescha cun 100 grads celsius.
Nua vegn l’aua avon?

L’aua ei la suletta substanza ch’ins anfla en tut ils treis stadiums d’agregat. Q.v.d. schelada, liquida ni en fuorma da gas. Schelada ei l’aua en glatschers, ella neiv ed ella garniala.
Sco liquid anflan ins ella en fuorma da daguots els nibels da plievgia. Ultra da quei ein circa ¾ da nies mund surtratgs cun aua en fuorma da mars, lags ni flums.
Aua en fuorma da gas dat ei els nibels.

Aua e veta

Aua ei la cumponenta principala dalla veta. 50 tochen 90% dalla massa d’organissems vivents consista dad aua. En ina cella dat ei pliras substanzas. L’aua ei sco in mied da transport per ellas, aschia ch’ellas „senodan“ ell’aua.
L’aua ei era fetg impurtonta en nies tgierp, numnadamein sco mied da transport. Bia substanzas ch’ein impurtontas per nies surviver vegnan transportadas dil saung. Tier las plontas eis ei il suc dalla plonta che ha quell’incumbensa.
Sch’il carstgaun ha pia buca avunda aua ni schliat’aua, sa quei haver consequenzas fatalas per la sanadad, cunquei che tut las funcziuns dil tgierp che dependan dall’aua vegnan reducidas. 

Sche la quantitad d’aua el tgierp sesbassa, havein nus igl emprem seit. Sch’ella sesbassa lu aunc pli fetg sa quei haver per consequenza ch’ins miera dalla seit.
Ei dat ina regla che di ch’in carstgaun stuessi beiber 30 ml aua per kg peisa ch’el ha. Pia saveis vus quintar ora sezs con che vus duvreis. Duront il sport ni cura ch’igl ei fetg cauld drova il tgierp aunc bia dapli aua.
La circulaziun dall’aua

L’aua ch’ei sigl entir mund ei stedi en circulaziun denter la tiara e l’atmosfera. Aua svapurescha, va ell’atmosfera, vegn freida e mida puspei fuorma, ella vegn numnadamein puspei liquida. Silsuenter plova ei e l’aua croda puspei sin tiara. Quei ei ussa naturalmein mo detg sempel. Igl entir process ei bia pli cumplexs e cumplicaus.
97 % dall’aua sigl entir mund ei aua da sal (mars).
2 % ei aua en fuorma da glatsch (glatschers).

1 % ei aua dultscha (lags e flums).

La muntada dall’aua per l’economia ed il svilup

L’aua ei era fetg impurtonta per l’economia e per il svilup. In exempel ei l’impurtonza dils flums per l’economia. Sin ils flums san ins transportar differentas caussas spert e bein. Ils bogns ein impurtonts pil turissem, ils lags e la mar ein impurtonts per pigliar pèschs ed aschia pil nutriment, la plievgia ei impurtonta pils purs etc.
Ei dat era auters cass che muossan l’impurtonza dall’aua per l’economia:

· En biaras tiaras dil Tierz mund regia ina munconza d’aua ni che l’aua ei fetg tschuffa. Ellas naziuns d’industria denton dat ei aua en abundonza. Cont’aua drovas ti en in di?

· La gronda part dils marcaus gronds sesanflan sper mars, lags ni flums. Fai la controlla cun ils marcaus gronds che ti enconuschas!

L’aua sa denton era provocar il cuntrari ell’economia. Quei per exempel, sch’ei dat grondas inundaziuns che caschunan donns considerabels. Suenter talas catastrofas vegnan era savens bacterias da malsognas dadas vinavon entras l’aua e quei fetg spert.
La muntada tecnica dall’aua

Gia dapi biars onns vegn l’aua duvrada per producir energia ni per far lavurs mecanicas. In exempel nua che l’aua vegneva duvrada en quella moda ei il mulin da pli baul. Ozildi surprendan las turbinas en ovras electricas la lavur da midar l’energia dall’aua en forza electrica.
L’aua da beiber

Tier l’aua che nus buin s’auda
· l’aua da plievgia,
· l’aua da flums e lags,
· l’aua sutterrana.
En Svizra sco era en Tiaratudestga ed ell’Austria dat ei ina lescha che controllescha il diever dall’aua. L’aua dalla spina che nus buin vegn il bia dalla regiun. Ella vegn controllada e schubergiada avon che contonscher nossas casas.

